
Annotatsiya. Ushbu maqolada mustaqillik davri nashrlariga asoslangan diaxron korpus 

yaratish va uning lingvistik ta’minoti masalalari yoritiladi. Tadqiqotda mustaqillikdan keyingi 

davrda o‘zbek tilida yuz bergan o‘zgarishlarni o‘rganish uchun diaxron korpusning ahamiyati 

tahlil qilinadi. Shuningdek, tarixiy matnlarni raqamlashtirish, morfologik va sintaktik belgilash 

texnologiyalari, leksik o‘zgarishlarni aniqlash metodlari hamda lingvistik resurslarni yaratish 

jarayonlari ko‘rib chiqiladi. Tadqiqotning dolzarbligi mustaqillik davri nashrlarining tilshunoslik 

nuqtayi nazaridan tahlil qilinmaganligi bilan bog‘liq. 

Kalit so‘zlar: diaxronik korpus, lingvistik ta’minot, tarixiy matnlar, morfologik tahlil, 

lemmatizatsiya, normalizatsiya. 

 

Annotation. This article explores the creation of a diachronic corpus based on publications 

from the independence period and its linguistic support. The study analyzes the significance of a 

diachronic corpus in examining linguistic changes in the Uzbek language after independence. 

Additionally, it discusses the digitization of historical texts, morphological and syntactic 

annotation technologies, methods for identifying lexical changes, and the process of developing 

linguistic resources. The relevance of the study lies in the fact that publications from the 

independence period have not yet been analyzed from a linguistic perspective. 

Keywords: diachronic corpus, linguistic support, historical texts, morphological analysis, 

lemmatization, normalization. 

 

Аннотация. В данной статье рассматриваются вопросы создания диахронного 

корпуса, основанного на изданиях периода независимости, и его лингвистического 

обеспечения. В исследовании анализируется значение диахронного корпуса для изучения 

изменений, произошедших в узбекском языке после обретения независимости. Также 

рассматриваются процессы оцифровки исторических текстов, технологии 

морфологической и синтаксической разметки, методы выявления лексических изменений и 

создание лингвистических ресурсов. Актуальность исследования обусловлена тем, что 

издания периода независимости ранее не подвергались лингвистическому анализу. 

Ключевые слова: диахронный корпус, лингвистическое обеспечение, исторические 

тексты, морфологический анализ, лемматизация, нормализация. 

 

Kirish 

Mustaqillikdan keyin o‘zbek tilida sezilarli o‘zgarishlar yuz berdi. Jumladan, kirill 

yozuvidan lotin yozuviga o‘tish, yangi atamalar paydo bo‘lishi, leksik va grammatik 

tuzilmalarning boyib borishi kuzatildi. Ushbu jarayonlarni tizimli o‘rganish va tahlil qilish uchun 

mustaqillik davri nashrlari asosida diaxronik korpus yaratish dolzarb masala hisoblanadi. Diaxron 

korpuslar til o‘zgarishlarining dinamikasini kuzatish, matnlarning turli davrlardagi leksik va 

grammatik o‘zgarishlarini aniqlash hamda lingvistik modellashtirish jarayonida muhim vosita 

bo‘lib xizmat qiladi [Rissanen M., 2000]. Ushbu tadqiqot diaxron korpus yaratish jarayonida 

lingvistik ta’minotning asosiy jihatlarini tahlil qilishga qaratilgan. 

Asosiy qism 

1. Mustaqillik davri nashrlari va diaxron korpus 

Mustaqillik davri matbuot va adabiyotlarining lingvistik o‘zgarishlarni aks ettirishdagi 

ahamiyati katta. Ushbu davrda chop etilgan rasmiy hujjatlar, ilmiy maqolalar, ommaviy axborot 

vositalari materiallari va adabiy asarlar til o‘zgarishlarini kuzatish uchun muhim manba 

hisoblanadi [Biber D., 1993]. Mana shu ahamiyatlarni inobatga olgan holda o‘zbek tilining 33 

yillik ya’ni, 1991-yildan 2024-yilgacha bo‘lgan mustaqillik davriga oid nashrlarini (asosan badiiy 

asarlar) o‘zida jamlagan yana bir diaxron korpus yaratish ishlari olib borilmoqda. Bu kabi diaxron 

korpuslarda leksik-semantik o‘zgarishlar, terminologik yangilanishlar va stilistik 

transformatsiyalar yaqqol namoyon bo‘ladi. Masalan, mustaqillikdan keyin siyosiy va iqtisodiy 

sohalarda jadal rivojlanish natijasida yangi atamalar va iboralar paydo bo‘ldi. Shuningdek, adabiy 

matnlarda ham milliy o‘ziga xoslikni aks ettirish tendensiyalari kuzatilmoqda. Ushbu 

o‘zgarishlarni aniq tahlil qilish uchun diaxron korpusning qo‘llanilishi muhim ahamiyat kasb etadi. 

Bu jarayonda lingvistik modellashtirish, leksik-statistik tahlil va sun’iy intellekt asosida ishlov 

berish texnologiyalaridan foydalanish diaxron tadqiqotlarni yanada samarali olib borishga yordam 

beradi. Mustaqillik davriga oid matnlar diaxronik korpusga kiritilsa, o‘zbek tilining rivojlanish 

dinamikasini yanada aniqroq tahlil qilish imkoniyati kengayadi. 

2. Lingvistik ta’minot tarkibiy qismlari 

Har qanday korpusni yaratishda lingvistik jarayonlar muhim ahamiyat kasb etadi. Bu 

jarayonlar til o‘zgarishlarini tizimli ravishda o‘rganish, matnlarni sintaktik va semantik jihatdan 

chuqur tahlil qilish hamda lingvistik ma’lumotlarni aniq va ishonchli tarzda qayta ishlash imkonini 

beradi. Bundan tashqari, diaxron korpuslarga ham lingvistik tadqiqotlar uchun mustahkam 

ma’lumotlar bazasini shakllantirishda asosiy vositalardan biri sifatida qaraladi. Diaxron korpus 

yaratishda ham quyidagi lingvistik jarayonlar muhim ahamiyatga ega: 

2.1. Matnlarni tanlash va tasniflash 

Matnlarning stilistik va funksional turlari bo‘yicha tasniflanishi, nashr yili va mualliflik 

omillari hisobga olinishi kerak. Shuningdek, matnlar yozuv tizimi (kirill yoki lotin) bo‘yicha 

ajratilishi lozim. Masalan, Helsinkidagi diaxron korpus tadqiqotlarida matnlarni kategoriyalarga 

ajratishning samarali usullari qo‘llanilgan [Rissanen M., 2000]. 

2.2. Normalizatsiya va transliteratsiya 

Lotin va kirill yozuvidagi matnlarni bir-biriga moslashtirish, eski imlo qoidalarini yangi 

standartlarga mos ravishda tahlil qilish muhimdir [Jurafsky D. and Martin J.H., 2021]. Masalan, 

“xalq xo‘jaligi” iborasi keyingi yillarda “iqtisodiyot” so‘zi bilan almashtirilgan. Yangi imlo 

qoidalari bo‘yicha eski imlo qoidalarida “kechayu-kunduz”, “ertalabki” shaklida qo‘llanilgan 

so‘zlar keying yillarda yangi imlo qoidalariga ko‘ra “kecha-yu kunduz”, “ertalabgi” shaklida 

qo‘llanilishi kabilar. 

2.3. Morfologik va sintaktik belgilash 

Morfologik analizatorlar va avtomatlashtirilgan tahlil usullari orqali so‘z shakllari va 

ularning grammatik xususiyatlari belgilanishi zarur. TreeTagger va UDPipe kabi vositalardan 

foydalanish mumkin [Kuznetsov I., 2014]. 

2.4. Leksik o‘zgarishlarni kuzatish 

Mustaqillikdan keyingi davrda paydo bo‘lgan yoki faol qo‘llanila boshlagan so‘z va 

iboralar o‘rganiladi. Masalan, “mustaqil davlat”, “milliy g‘oya”, “ijtimoiy tarmoq” kabi 

terminlarning tarixi tahlil qilinadi. 

Mana shu ahamiyatlarni o‘zida jamlagan holda mustaqillik davri nashrlariga asoslangan 

diaxron korpusning lingvistik ta’minoti bosqichma-bosqich yaratilmoqda. Lingvistik taminotni 

yaratishda dastlab 33 yil oralig‘ida nashr qilingan badiiy asarlar to‘plandi. Ushbu davrda nashr 

qilingan matnlar ichidan biz aynan badiiy asarlarni tanlab olishimizdan maqsad badiiy asarlardagi 

til o‘zgarishlarini o‘rganish, badiiy asar tilida eskirgan yoki yangidan paydo bo‘lgan so‘zlarni 

aniqlash, ya’ni umuman olganda badiiy asar leksikasini o‘rganishdir. Shu sababli to‘plangan 

matnlar dastlab janrlarga, nashr qilingan yillarga ko‘ra guruhlarga ajratildi. Hozirda to‘plangan 

matnlarni korpus talablariga mos shaklda tozalash ishlari olib borilmoqda. Diaxron korpus 

yaratishda lingvistik ta’minot quyidagi qamrovlarni o‘z ichiga olganini ko‘rishimiz mumkin: 

 

1-jadval. Mustaqillik davri nashrlari diaxron korpusi qamrovi 

Davr Yillar oralig‘i Janri Til doirasi 

Mustaqillik davri 

nashrlari 

1991-2024 Badiiy asarlar Bir tilli (o‘zbek) 

Ushbu qamrovga asoslangan holda quyidagi matnlar to‘plandi (2-jadval). Matnlarni 

tozalash jarayonida bu raqamlar hali o‘zgarish ehtimoli mavjud. Chunki izlanishlar hali davom 

etmoqda. 

2-jadval. To‘plangan matnlar 

Mualliflar Badiiy asar Yillar 

kesimi 

Janri Formati Yozuv shakli 

110 ta  220 ta   1991-2024 Roman, 

qissa, 

hikoya, 

esse, drama  

pdf Krill, latin, 

 

3. Duch kelinadigan muammolar: 

Diaxron korpus yaratishda bir qator texnik, lingvistik va metodologik muammolarga duch 

kelinadi. Ushbu qiyinchiliklarni hal etish korpusning aniqligi va samaradorligini oshirishga xizmat 

qiladi. 

1-jadval. Diaxron korpus yaratishda yuzaga keladigan muammolar 

Matnlarning aksariyat qismi 

raqamlashtirilmagan: 

Mustaqillik davrining dastlabki yillariga oid gazeta va jurnal 

maqolalarining aksariyati faqat bosma nashr shaklida 

mavjud. 

Yozuv tizimining o‘zgarishi: 
Lotin-kirill o‘zgarishlari lingvistik tahlil jarayonlarini 

murakkablashtiradi. 

Leksik va grammatik 

o‘zgarishlar: 

Yangi atamalarning paydo bo‘lishi va ba’zi eski 

iboralarning eskirishi diaxronik korpus tahlilini 

murakkablashtiradi. 

 

Ushbu biz keltirib o‘tgan muammolar diaxron korpus yaratishda bir qancha 

murakkabliklarni yaratishi mumkin. Xususan, mustaqillik davrining dastlabki yillariga oid gazeta 

va jurnal maqolalarining aksariyati faqat bosma nashr shaklida mavjudligi raqamlashtirish 

jarayonining murakkabligini oshiradi va matnlarni OCR (Optical Character Recognition) 

texnologiyalari orqali aniq qayta ishlash muammosini keltirib chiqaradi. Ayniqsa, eski matnlarda 

ishlatilgan yozuv shriftlari va bosma sifati OCR tizimlarining aniqligiga ta’sir qilishi mumkin. Bu 

muammoni bartaraf etish uchun yanada ilg‘or sun’iy intellekt asosidagi matn tanib olish 

texnologiyalarini joriy qilish zarur. Shuningdek, raqamlashtirilgan matnlarni verifikatsiya qilish 

va tahrirlash jarayonlarini avtomatlashtirish uchun lingvistik modellar va neyron tarmoqlar asosida 

ishlaydigan vositalardan foydalanish maqsadga muvofiqdir. Yozuv tizimining o‘zgarishi ham 

ayniqsa, ma’lumotlar bazasini shakllantirishda bir qancha imloviy va texnik muammolarni keltirib 

chiqaradi. Bu muammoni bartaraf etishda esa avtomatik transliteratsiya tizimidan foydalanishimiz 

lozim. Natijalarning aniq bo‘lishi uchun esa ushbu tizimlarni yanada rivojlantirish talab qilinadi. 

Bundan tashqari korpuslarni yaratishda tabiiy til masalalari bilan ishlashda mashinali o‘rganish 

kabi ham to‘siqqa duch kelindi – uning algoritmlari odatda raqamlar ustida amallarni bajaradi. 

Tabiiy tilda esa matnlar qayta ishlanadi. Shunday qilib, tabiiy tildagi matnni raqamlarga 

aylantirishga to‘g‘ri keladi. Ushbu jarayon NLPda matn vektorizatsiyasi deb nomlanadi. Ushbu 

bosqich matnli ma’lumotlarni tahlil qilish uchun mashinali o‘rganish jarayonidagi asosiy qadamdir 

va turli vektorlashtirish algoritmlari yakuniy natijalarga keskin ta’sir qiladi [Elov B.B., Xusainova 

Z.Y., Xudayberganov N.U. 2023]. 

Xulosa 

Mustaqillik davri nashrlari asosida diaxron korpus yaratish o‘zbek tilidagi o‘zgarishlarni 

tizimli o‘rganish uchun muhim vositadir. Ushbu tadqiqotda diaxron korpus yaratish jarayonida 

lingvistik ta’minotning asosiy jihatlari ko‘rib chiqildi va mavjud muammolar aniqlandi. Korpus 

lingvistikasi tamoyillariga asoslangan holda tarixiy matnlarni jamlash, ularni lingvistik jihatdan 

belgilash va analiz qilish orqali mustaqillik yillarida yuz bergan o‘zgarishlarni ilmiy asosda 

o‘rganish imkoniyati yaratildi. Bundan tashqari, diaxron korpusning qo‘llanilishi o‘zbek tilining 

rivojlanish tendensiyalarini aniqlashda muhim rol o‘ynaydi. Korpus lingvistikasi yondashuvlari 

asosida leksik va grammatik o‘zgarishlarni tizimli tahlil qilish, matnlarni avtomatik tarzda 

tasniflash va semantik jihatdan o‘rganish imkoniyati paydo bo‘ladi. Bu esa nafaqat tilshunoslik, 

balki sun’iy intellekt asosidagi tabiiy tilni qayta ishlash (NLP) sohasida ham katta ahamiyat kasb 

etadi. 

